                      Повикувајќи се на Одлуката за основање Национален совет за евроинтеграции („Службен весник на Република Македонија" бр.140/2007 и бр.91/2011 година) и Одлуката за основање на постојани работни тела на Собранието на Република Македонија („Службен весник на Република Македонија" бр.91/2011 година),
 

Потврдувајќи ја определбата за целосно исполнување на политичките и економските критериуми, како и способноста за превземање на обврските од членството во Европската унија, 

 

Повикувајќи се на Националната програма за усвојување на правото на Европската унија - ревизија 2014-2016 година,

 

Имајќи ги предвид забелешките изнесени во Извештајот на Европската комисија за напредокот на Република Македонија за 2013 година, 

 

Националниот совет за евроинтеграции и Комисијата за европски прашања на заедничката седница одржана на 12 февруари 2014 година усвоија:

 

 

 

М И С Л Е Њ Е
за усвојување на правото на Европската унија во текот на 2014 година

 

 

1. Националниот совет за евроинтеграции и Комисијата за европски прашања препорачуваат Собранието на Република Македонија и неговите работни тела да дадат приоритет во разгледувањето и донесувањето на законите кои се предвидени во Националната програма за усвојување на правото на Европската унија - ревизија 2014-2016 година, дадени во Анекс 1.

2. Националниот совет за евроинтеграции и Комисијата за европски прашања препорачуваат работните тела на Собранието на Република Македонија да ја разгледаат и следат реализацијата на Националната програма за усвојување на правото на Европската унија - ревизија 2014-2016 година, во одделите и поглавјата соодветно на областа од нивната надлежност.

3. Имајќи го предвид Извештајот на Европската комисија за напредокот на Република Македонија за 2013 година како и забелешките во делот на Собранието на Република Македонија, Советот и Комисијата ја нагласуваат потребата за поголема заложба на сите политички партии застапени во Собранието, за решавање на проблемите преку дијалог со целосно почитување на институционалната рамка. 

4. Националниот совет за евроинтеграции и Комисијата за европски прашања во 2014 година ќе ги зајакнат своите активности и дебати за клучните приоритети од европската агенда на Република Македонија, промовирањето на консензуален пристап и сеопфатна расправа за реализација на приоритетите од процесот на пристапување на Република Македонија во Европската унија.
5. Националниот совет за евроинтеграции како тело кое овозможува инклузивност на сите општествени фактори во креирањето и следењето на интеграцијата на Република Македонија во Европската унија, ќе продолжи да остварува конструктивна улога во постигнувањето на широк национален консензус за европската интеграција на Република Македонија.

6. Со цел да се обезбеди поголема инклузивност и транспарентност во процесот на подготовка и донесување на законите кои се предвидени во Националната програма за усвојување на правото на Европската унија за 2014 година, Националниот совет за евроинтеграции во текот на 2014 година ќе организира јавни расправи за предлог-законите содржани во Анексот 2.  

Во оваа насока Владата на Република Македонија и министерствата треба да обезбедат редовна пракса на доставување на работни текстови на законите од Анексот 2 од ова Мислење, со цел на Советот да му се обезбеди сериозно анализирање на законските предлози како и можност навремено да достави свои предлози, сугестии и препораки што ќе произлезат од јавните расправи.

7. Националниот совет за евроинтеграции и Комисијата за европски прашања ги повикуваат сите општествени субјекти да дадат свој активен придонес во процесот на усогласување на законодавството на Република Македонија со правото на Европската унија.

8. Составен дел на Мислењето за усвојување на правото на Европската унија во текот на 2014 година, се анексите 1 и 2.

9. Со содржината на ова Мислење да се запознаат Владата на Република Македонија и Собранието на Република Македонија и истото да биде објавено на интернет страницата на Собранието на Република Македонија".

